
SARS MMOHO LE BOPHETHAHATSI BA MOLAO BA NYOPISA MAQULWANA 
A BONOKWANE A MASHALA 
 
Tshwane, 12 Mphalane 2023 – Letsholo le leholo la patlo le kgapo la mafapha a 
mmuso ho phatlalla le diprovense tse hlano le ila la qala kajeno ho sebetsana le 
maqulwana a bonokwane a belaelwang ka ho mokolwa ha mashala, le a bakileng 
mathata a maholo ho mpefatsweng ha qomatsi ya eneji le ho kgaoha kgafetsa ha 
phepelo ya motlakase. 
 
Ditshebeletso tsa Lekgetho tsa Afrika Borwa (SARS) di ne di etelletse pele letsholo la 
patlo le kgapo la kajeno hobane ho fumanwe lesedi le mabapi le letoto la diketsahalo 
tsa bonokwane tseo ho belaelwang hore di ne di etswa ke ditho tsena tsa maqulwana 
a bonokwane a mokolang mashala   
 
Katleho ya letsholo lena la mafapha a mmuso kajeno ke ka lebaka la tshebedisano e 
tswileng matsoho le karolelano ya lesedi tlasa bolaodi ba komiti e bitswang 
NATJOINTS Energy Safety & Security Priority e reretsweng ho senola le ho qosa 
dinokwane tse bakileng morearea ikonoming mmoho le mathata ho moahi ka mong 
wa naha ena.  
 
Ke ka lebaka la tshebetso ena e thata, eo hangata e sa etsahaleng pepeneneng, e 
bakang hore ho be le katleho diphuputsong le ho netefatsa hore Maafrikaborwa a 
kgona ho kgutlela mokgweng wa bophelo bo hlokang ho kgaoha kgafetsa ha phepelo 
ya motlakase. Matsholo ana a tobileng a boela a thusa ho thibela ho dutla ha mokotla 
wa naha, oo mona o neng o fihla ho tjhelete e fetang R500-million. 
 
Bana ba belaelwang ka ho mokola mashala mmoho le ditheo tse amanang le bona ba 
fumaneha: Gauteng; Mpumalanga; KwaZulu-Natal; Freistata le Limpopo. 
 
Babelaellwa ba neng ba tobilwe kajeno ba akaretsa basebetsi ba Eskom ba 
thusitseng hore ho be le boqhekanyetsi ba phumantsho, mmoho le batho ba bang ba 
kgathang tema ho kgelosweng ha mashala a boleng bo hodimo.  
 
SARS e kgonne ho fumana dikamano pakeng tsa batho bana ka bonngwe ba bona le 
ditheo tse amanang le bona mmoho le kgonahalo ya ditlolo tse matla tsa lekgetho ho 
tse mabapi le: 
 
i.              Ho se ingodisetse Lekgetho la Lekeno, VAT le/kapa PAYE. 
ii.             Ho hloleha ho nehelana ka dikgutliso tsa lekgetho.  
iii.            Ho se bolele lekeno ka botlalo. 
iv.            Ho tseka dipusetso tse sa lokelang tsa VAT. 
v.             Ho etsa dinyehelo tsa leshano (Boqhekanyetsi) 
 
Morero ona o rarahaneng wa bana ba mokolang mashala ho belaelwa hore o akaretsa 
baahi ba mona le ba matjhabeng. Diteraka tsa mashala tse lebang diteisheneng tse 
fehlang motlakase di kgelosetswa mabaleng a itseng a mashala moo mashala a 
boleng bo hodimo a nkelwang sebaka ke a boleng bo tlase kapa a boleng bo sa 
amoheleheng. Mashala ana e boleng bo hodimo a romelwa mose kapa a rekisetswe 
ba batlang ho a reka. Mashala ana a boleng bo tlase hangata a ye a tswakwe le 
dikerepe kapa tse ding mme tsena di fetisetswe diteisheneng tse fehlang motlakase.   



 
Mashala ana a boleng tlase a senya moralo wa motheo wa diteishene tse fehlang 
motlakase tsa Eskom, mme sena ke hlobaboroko e nonyetsang bokgoni ba 
seteishene ho fehla motlakase molemong wa phepelo e batsi ya Afrika Borwa.  
 
Khomishenara ya SARS Edward Kieswetter o thoholeditse mosebetsi ona o 
babatsehang o entsweng ke diakgente tsohle tsa phethahatso ya molao mmoho le 
diphuputso tse ntseng di tswela pele.  
 
O itse, “ke ka lebaka la ho tswa pelo ho tjena naha ya rona e bile le ho kgaoha kgafetsa 
ha phepelo ya motlakase, mme sena se nonyetsa dikgwebo, se nonyetsa botsetedi 
bo tobileng ho tswa matjhabeng mme tsena tsohle di lebise tahlehelong ya mesebetsi 
- tsena tsohle di be le kgahlamelo e mpe pokellong ya lekgetho”. 
 
“Diakgente tsohle tsa bophethahatsi ba molao di tlameha ho tswela pele ka ho lwana 
ya kgumamela kgahlano le bonokwane, e nngwe le e nngwe ho latela thomo ya yona. 
Ka lehakoreng la SARS, re tla tswela pele ho lelekisa balefalekgetho ba kgathang 
tema le ba etsang ka boomo ho se ikobele tefo ya lekgetho - ntle le tshabo, leeme 
kapa tsela e inkelang diqeto,” ho rialo Mong. Kieswetter. 
 
SARS e kgothaditswe ke hore molaetsa jwale o hlakile bakeng sa bohle ba kgathang 
tema bonokwanenng bo hlophisitsweng – re tla o tsoma sa nyamatsane mme re tla o 
tshwara. 
 
Ho fumana lesedi le fetang lena, ka kopo ikopanye le SARS ho 
SARSMedia@sars.gov.za.  
 

mailto:SARSMedia@sars.gov.za

